
ANNOTATION 
Purpose of the study. Preparation of low-cost and high-quality fresh nutrient medium based 

on local ingredients for inducing pathogenic fungi. 
Materials and methods of research. In the course of scientific research, pathological 

material (skin scrapings, damaged hair and nail plates) taken from 400 patients were cultured for 
fungal skin diseases in the current Saburo medium and the proposed medium 

Results: In our model studies, cultures of the three most common types of fungi 
(Trichophyton rubrum, Microsporum canis, Epidermophyton floccosum) among dermophytes were 
studied. These types of dermatomycoses are fungal pathogens isolated from most patients. 

Conclusions. A low-cost and high-productivity nutrient medium was created for use in the 
daily practice of bacteriological laboratories at all treatment and prevention (dispensaries for skin and 
venereal disease dispensaries, private laboratories) located on the territory of our republic. 

Keywords: dermatomycosis, fungi, Saburo, laboratory, nutritional environment 

ДЕРМАТОМИКОЗЛАР ЭТИЛОГИЯСИ ҲАМДА ЛАБОРАТОРИЯ ТАШХИСОТ 

УСЛУБЛАРИ БОРАСИДАГИ ЗАМОНАВИЙ МУАММОЛАР ЕЧИМИ 
 

АННОТАЦИЯ 
Тадқиқот мақсади: Патоген замбуруғларни ундириш учун асоси махаллий 

ингредиентлардан ташкил топган арзон ва сифатли янги озиқ мухит тайёрлаш.  
Материаллар ва тадқиқот усуллари: Илмий тадқиқот ишлари бажарилиш жараёнида 

400 нафар бемордан олинган патологик материал (тери қирмаси, зарарланган соч толаси ва 
тирноқ пластинкалари) терининг замбуруғли касалликлари қўзғатувчиларига амалдаги 
Сабуро озиқ муҳитида ва таклиф қилинган озиқ муҳитида қультурал услубда ўрганилди.  

Натижалар: Республикамиз худудида жойлашган барча даволаш профилактика (тери 
таносил касалликлари диспансерлари, хусусий лабораториялар) муассасалари қошидаги 
бактериологик лабораториялар кундалик амалиётида ишлатиш учун арзон ва унумдорлиги 
юқори озиқ  мухит яратилди. 

Калит сўзлар: дерматомикоз, замбуруғлар, Сабуро, лаборатория, озиқ мухит 
 

XXI асрга келиб замбуруғли инфекциялар одамлар орасида, қолаверса ҳайвонот олами 
ичида ҳам турли касалликларга сабаб бўлмоқда. Жаҳон Соғлиқни Сақлаш Ташкилотининг 
берган маълумотларига қараганда  Ер шари аҳолисининг ҳар бештадан биттаси замбуруғли 
касалликларнинг у ёки бу тури билан оғримоқда [4,21]. Айниқса,  уларнинг бошқа 
касалликларда иккиламчи жараёнлар, турли хил генезли асосий касалликлар фонида 
ривожланиши оғир оқибатларга олиб келади. Бунга ОИТС, COVID-19 касалликларини мисол 
келтириш мумкин [1,1]). Замбуруғлар оғир патологиялар – саратон, аутоиммун ва 
иммунтанқислик билан кечувчи касалликлар билан оғриган беморлар ўлимининг асосий 
сабабчиларидир [8]. Айтиш жоизки, шартли патоген замбуруғларнинг иммун танқислиги 
шароитида уларнинг патогенлик хусусиятлари ортиб бормоқда. Янги нозологик шакллар 
пайдо бўлмоқда, қолаверса, замбуруғларнинг антимикотик дориларга чидамлилиги ошмоқда. 
Унутмаслик керакки, замбуруғларнинг  ҳаёт-фаолияти  маҳсулотлари, масалан, микоген 
аллергия, микотоксикозлар инсон саломатлигига катта таъсир кўрсатади [16]. 
 Дерматомикозлар инглиз тилидаги илмий адабиётларда ringworm ёки tinea (инглизча 
“ring” – думалоқ ёки халқасимон; “worm” – қурт, илон); ringworm – терининг  патоген 
замбуруғлар билан халқасимон шаклда контагиоз зарарланиши; лотинча “tinea” – терининг, 
айниқса бош сочли қисмининг замбуруғли касаллигидир. Бу одам ва ҳайвонлар кератин 
сақловчи тўқималари (тери, майин туклар, сочлар ва тирноқлар)нинг замбуруғ инфекциялари 
билан зарарланишидир [5]. Дерматомикоз қўзғатувчилари ўзининг кератиназа ферментининг 
фаоллиги ҳисобига одам ва ҳайвонлар кератин сақловчи тўқималарини зарарлайди. 
Дерматомикозлар замбуруғ-космополитлар ҳисобланиб, Ер шарининг барча ҳудудларида 
тарқалган.Улар барча уй ва ёввойи ҳайвонларни, шу билан бирга балиқ ва қушларни 
зарарлаши билан бирга, одамлар учун ҳам патогендир [14].  

Замбуруғларнинг патоген турлари одам ва ҳайвонларда касаллик келтириб чиқарадиган 
микроорганизмларнинг  катта гуруҳини ташкил этади. Умуман барча замбуруғларнинг юздан 
ортиқ тури патоген, қолганларининг асосий қисми эса шартли патоген ҳисобланади. Улар 
тузилиши жиҳатдан тубан ўсимликлар туркумига мансуб бўлиб, ўсимликлардан таркибида 

хлорофилл моддасининг йўқлиги билан ажралиб туради. Замбуруғлар табиатда кенг тарқалган 
бўлиб, асосан нам тупроқда, сув ҳавзаларида, ҳавода, ўсимликлар, дарахтлар танасида, 
ҳайвонлар оламида ва ниҳоят инсонлар орасида учрайди [20]. 
 Патоген замбуруғларнинг аксарият турлари анаэроб муҳитда, яъни кислород кам 
шароитни хуш кўради. Уларнинг яшаши учун албатта азот, углевод ва минерал  моддалар 
зарур бўлиб, улар учун қулай муҳит шароити рН=6,0-6,4 ни, мўътадил ҳарорат эса 220 -370 Сни 
ташкил этади. Замбуруғлар думалоқ, чўзинчоқ, найсимон, шохсимон шаклларга эга бўлиб, 
улар таналарининг, яъни мицелийларининг узунлиги 4-5 мкмдан 60-70 мкмгачани ташкил 
этади [3]. Замбуруғларнинг яшаши, кўпайиши ва фаолият кўрсатиши учун уларга кулай бўлган 
шароитлар, жумладан нисбатан паст ҳарорат, қоронғулик, намлик, кислородсиз муҳит ва 
углеводларнинг кўп бўлиши талаб қилинади. Аксинча, қуруқ ҳарорат, ёруғлик, кислородга бой 
шароит ва иссиқликнинг юқори бўлиши ноқулай ҳисобланади. Замбуруғлар асосан иккига 
бўлиниш ёки куртакланиш йўли билан кўпаяди. Улар сунъий экиш майдонларида, яъни озиқ 
муҳитларда ўзига хос бўлган колониялар ҳосил қилиш хусусиятларига эга [12]. 
 Айтиш жоизки, тиббиёт микологияси узоқ вақт давомида бактериология ва 
вирусология фани соясида қолмоқда ва унга иккиламчи даража деб қаралмоқда. Аммо 
иммунология, дерматология, эндокринология ва юқумли касалликлар борасидаги ўзгаришлар 
тиббиёт микологиясига янгидан қараш кераклигини талаб қилмоқда. Асосий касалликлар 
фонида юзага келадиган ва унинг кечишини янада мураккаблаштирадиган шартли патоген 
тизимли замбуруғларнинг кўпайиши алоҳида ташвишларни туғдиради. Глобал муаммолар 
инвазив замбуруғлар сонини кўпайтирмоқда, ОИВ ёки COVID-19  билан касалланган одамлар 
орасида замбуруғларнинг ҳамкорликда келиши уларнинг ролини кўпайтирмоқда.[7,9,18] 
Эндокринология, органлар трансплантацияси, онкогематология, неонатологияда патоген 
замбуруғларининг негатив таъсир доираси ошиб бораётганлиги диққатга сазавордир. Яна 
айтиш жоизки, патоген замбуруғлар келтириб чиқарган тери касалликлари – дерматомикозлар 
(грекча “дерма” – тери, “микоз” - замбуруғ) билан (оёқ панжа микози, чов эпидермофитияси, 
рубромикоз, онихомикоз, трихофития, микроспория ва б.) касалланганлар сони арифметик 
прогрессда ошиб бормоқда [2]. 
 Дерматомикозларнинг шаклланиш жараёни замбуруғларнинг касаллик қўзғатиш 
даражасига ва макроорганизмнинг иммунобиологик хусусиятларига, беморлар ёшига, 
жинсига ва уларнинг эндокрин безларининг ҳолатига боғлиқ. Бунда эпидермис ва дерма 
қаватининг сўрилиш хусусиятларининг  кучайиши, кўп терлаш, терининг ўзига хос кимёвий 
таркиби муҳим роль ўйнайди [15].  

Замбуруғли касалликларнинг болалар ўртасида, айниқса, мактаб ёшидаги болаларда 
учраш ҳолати болаларда тери эпидермис ва соч ҳужайралари таркибидаги кератин 
моддасининг етарли даражада эмаслиги, терининг сув-ёғ ҳимоя қавати рН муҳитининг 
ишқорли ёки мўътадил даврга ўтиши замбуруғларнинг фаоллашишига ва вирулентлик 
даражасининг кучайишига олиб келади. Айниқса, сурункали ва юқумли касалликлар билан 
хасталанган ва заифлашган беморларда дерматомикозлар кўпроқ учрайди. Касаллик манбаи 
бўлиб бемор одам ёки касалланган ҳайвонлар ҳисобланади, улардан соғлом одамларга 
касаллик тўғридан-тўғри маиший алоқалар натижасида ёки билвосита, яъни беморлар 
истеъмолида бўлган буюмлар (кийим-кечак, идишлар, ўйинчоқлар ва ҳ.к.) орқали юқади. 
Касаллик юққандан сўнг унинг клиник белгилари тери, соч, тирноқлар ва шиллиқ қаватларда 
намоён бўлади ва ривожланади [6]. 
 Тиббий микология кейинги йилларда жиддий муаммоларга дуч келмоқда, касалликни 
тўғри даволаш мақсадида қатор антимикотик дори препаратлари ишлаб чиқилди ва амалиётга 
тадбиқ этилди. Аммо лаборатория текширув усулларини  такомиллаштириш зарурати йилдан-
йилга ортиб бормоқда. Чунки лаборатория маълумотларининг етарли эмаслиги кўпинча 
текширув натижаларини кеч олиш ёки нотўғри бажарилишига сабаб бўлади, пировардида бу 
ҳолат даволаш ишларини мураккаблаштиради ва касалликнинг сурункали кечишига олиб 
келади [10,11]. 

 Ўз вақтида эрта ташхис қўйиш муваффақиятли соғайиш эҳтимоллигини сезиларли 
даражада оширади, шунинг учун бошиданоқ замбуруғ инфекцияси борлигини тахмин қилиб, 
беморни микологик текширувлардан ўтказиш керак. Дерматомикоз қўзғатувчиларини 
зарарланган тери ёки унинг ортиқларидан замбуруғларни аниқлаш аниқ ташхислаш учун 
зарур бўлган имконни беради. Молекуляр-генетик, биокимёвий ва иммунологик 
технологияларининг ривожланиши замбуруғ инфекцияларини лаборатор ташхисида кенг 
қўлланила бошланди. Аммо микотоксинларни индикацияси, микотоксикозлари ва 
замбуруғларнинг токсикоинфекцияларини қолаверса этиологик омилнинг морфобиологик 
антимикотик хусусиятларини тўлиқ ўрганиш учун озиқ муҳитларда патогенларнинг 
культурасини ажратиб олиш зарур. Бунинг учун эса албатта замбуруғ қўзғатувчиларини 
ундирмоқ керак [22,25]. 
 Қатор муаллифлар томонидан дерматомикоз қўзғатувчиларининг соф культурасини 
олиш учун турли хил озиқ муҳитлар таклиф қилинган [17,23]. Уларнинг асосий 
компонентлари пептон, агар-агар, турли аминокислоталар каби маҳсулотлар ҳисобланади. 
Лекин, ушбу озиқ муҳитлар таркибини ташкил қилган ингридиентларнинг ўта қимматлилиги, 
қолаверса, танқислиги ва бу озиқ муҳитларда касаллик қўзғатувчиларининг узоқ муддат (21-
28 кун) ичида ўсиши туфайли даволаш профилактика муассасалари микологик 
лабораторияларида деярли ишлатилмай қўйилди. Демак, муаммо очиқлигича қолмоқда. 
 Юқорида таъкидланган фикр ва мулоҳазаларга ҳамда ишнинг долзарблигини эътиборга 
олган ҳолда биз дерматомикоз қўзғатувчиларини ундириш ва соф культурасини ажратиб олиш 
учун асоси маҳаллий ингридиентлардан ташкил топган арзон ва сифатли янги озиқ муҳит 
тайёрлашни мақсад қилдик. 
 Маълумки, дерматомикозлар микроскопик ташхисоти касаллик қўзғатувчилари турини 
аниқлаш имконини бермайди [21].Терининг замбуруғли касалликлар қўзғатувчиларини 
культурал услубда, яъни махсус озиқ муҳитларда ундириш йўли билан касаллик 
қўзғатувчилари турини аниқлаш орқали беморга тўғри ташхис қўйиш мумкин. Шу билан 
бирга аниқланган касаллик қўзғатувчисига антимикотик препаратларга сезувчанлик ҳолатини 
аниқлаш имкони яратилади.  

Дерматофитлар культурал ташхисотида бугунги кун амалиётида қўлланилаётган озиқ 
муҳитлар хорижий мамлакатлардан олиб келинаётганлиги сабабли таъминотдаги тез-тез 
узилишлар, озиқ муҳити таннархининг қимматлиги қатор камчиликларга сабаб бўлмоқда. Шу 
билан бир қаторда бу озиқ муҳитларида дерматофит қўзғатувчиларининг соф культураси узоқ 
муддатда  (21-28 сутка) ажратиб олинади, замбуруғ қўзғатувчиларининг ундириш даражаси 
аксарият ҳолларда нуфузли микологик лабораториялар амалиётида 40%дан ошмайди [13,24].  
          Маълумки, Сабуро озиқ муҳитида замбуруғ қўзғатувчиларининг соф культурасини 
ажратиб олиш даражаси пастлигича қолмоқда.Россия Федерациясида кейинги йилларда 
Сабуро озиқ муҳитларида олиб борилган культурал текширувларда замбуруғларнинг соф 
культурасини ажратиб олиш даражаси 36%дан ошмаган [16].  

Республикамизда замбуруғ қўзғатувчиларининг Сабуро озиқ муҳитига экиб  текшириш 
бўйича  олиб борилган изланишларда бу кўрсаткич 30-32%ни ташкил қилди.   
        Озиқ муҳитига экма қилингандан кейин бактерияларни 2-3 кундан, ачитқи ва моғор 
замбуруғларининг ўсишини 4-5 кунлари бошланиши, замбуруғ қўзғатувчиларининг ўсиши  6-
7 кунлари бошланади. Иккинчидан, дерматомикоз (трихофития, микроспория, 
эпидермофития) қўзғатувчиларининг юқори озиқланиш эҳтиёжларига эга. 

Дерматофитларининг аксарият турларини озиқ муҳитида ўсиши учун дастлаб 
ҳайвонлардан олинган витаминлар ва оқсилларнинг тўлиқ тўплами керак бўлади. Шунинг 
билан бирга амалдаги Сабуро озиқ муҳитига экилган дерматофит қўзғатувчиларининг 
идентификация кунларининг узоқлиги [19] бу борадаги илмий ва амалий тадқиқотлар 
ўтказишни яна бир бор талаб этади. 
       Ушбу изланишнинг мақсади, ҳар қандай клиник микологик текширувнинг ишончли 
натижалари учун зарур бўлган аниқ ва объектив  натижаларини таъминлаш учун зарур бўлган 
самарадорлик мезонларини қониқтирадиган клиник материаллардан олинган замбуруғ 

қўзғатувчиларининг соф культураларини  ажратиб олиш учун янги озиқ муҳити ишлаб 
чиқаришдан иборатдир.  
      Таклиф қилинган янги озиқ муҳитнинг таркиби қуйидаги компонентлардан иборат (г/л): 
дистилланган сув – 1 литр, микологик пептон – 10,0, бактериологик агар-агар – 18,0-20,0, 
кератин гидролизати – 10,0 дан 20,0 гача, ўрик экстракти – 80,0, витамин В1 (тиамин хлорид) 
– 1,0,        ципрофлоксацин – 5,0,  циклогексимид – 0,001 [21]. 

Микробиологик пептон - замбуруғлар озиқланиши учун оқсиллар, углеводлар, 
витаминлар ҳамда турли минерал моддалар зарур. Аксар дерматофитлар углеводлар қўшилган 
пептонли озиқ муҳитларида  яхши ўсади. Озиқ муҳитига қўшиладиган углеводлар ва 
пептоннинг муносиб уйғунлиги дерматофитлар культурасини шаклланишида муҳим 
омиллардан биридир. Пептон миқдорининг етарли миқдорда бўлиши  дерматофитлар 
колониясида плеоморф ўзгаришларни, қатламлашиш, буришиш, кратерсимон шаклланиш 
ҳолатларини камайтиради. 
      Дерматофитларни оқсиллар ва пептонларни ассимиляция қилишини ўрганишлик бу 
моддалар углерод ва азот манбалари бўлиши мумкинлигини билан изоҳланди.  

Бактериологик агар-агар – агаропектин ва агароз полисахаридлари аралашмасидан 
олинган кукун ёки пластинка кўринишида бўлган желатиннинг ўсимлик ўрнини босувчи 
воситадир. Агар-агар таркибида умуман ёғлар йўқ, 5% оқсил ва 95% углеводлардан иборат, 
шу билан бирга магний, темир, кальций, йод каби дерматофитларни ундириш учун зарур 
бўлган минералларга бой маҳсулот ҳисобланади.   

Кератин гидролизати - майда ва йирик шохли ҳайвонлар шохлари, туёқлари, қўй ва 
эчки жунларидан, паррандалар патларидан олинган табиий оқсиллардир. У пептидлар, 
полипептидлар ва аминокислоталардан иборат.  
      Кератин- табиий оқсил, тери ва унинг ҳосилалари майин туклар, сочлар ва тирноқларнинг 
асосий таркибий қисми ҳисобланади. Табиий холатда эримайди. Гидролиз орқали 
кератиннинг катта молекулалари сувда эрувчан модда ҳолатига ўтказилади. Кератин 
гидролизати дерматофитлар ўсиши учун зарур бўлган аминокислоталарга бой маҳсулот 
ҳисобланади. 
 Дерматофитларни сунъий озиқ муҳитларида ўстириш учун  кeратин тўқималаридан  
фойдаланиш микологик текширувлар амалиётида учрайди. Дерматофитлар таъсирида кератин 
тутувчи тўқималар таркибидаги кератин моддасининг аста-секин  эриши билан терининг,  
жумладан сочларнинг ўзгариши, тери юзасида яралар пайдо бўлиши тери шох қаватининг 
асосий массаси – кератиннинг дерматофитлар томонидан ассимиляция қилиниши билан 
боғлиқ [18].  
     Озиқ муҳитига кератин гидролизатини етарли миқдорда қўшиш орқали 
дерматофитларнинг аминокислоталарга бўлган эҳтиёжи қопланади, бу ўз навбатида замбуруғ 
қўзғатувчиларининг озиқ муҳитида тезроқ ўсишини таъминлайди.  
      Дерматофитлар оддий аминокислоталардан ҳужайра тузилиши учун зарур бўлган 
оқсилларни синтезлайди. Дерматофитларни озиқ муҳитида ўсиши бир неча табиий 
аминокислоталар аралашмасини ўз ичига олган аралашмани ҳазм қилиши билан боғлиқ, 
бундай шароитда аминокислоталар тўғридан-тўғри сўрилади, шунинг учун ҳужайралардаги 
оқсилларни ҳосил бўлиши учун уларга эҳтиёж камроқ бўлади. Кўплаб аминокислоталар аксар 
дерматофитлар томонидан енгил ўзлаштирилади. 

Ўрик экстракти - озиқ муҳитига қўшилган арзон, табиий, маҳаллий маҳсулот бўлиб,  
углевод, аминокислоталар ва дерматофитлар ўсиши учун зарур бўлган минералларга жуда 
бой. Ўрик экстрактида  аргинин, глицин, лизин, триптофан, изолейцин, тирозин каби 
аминокислоталар мавжуд. 100 грамм ўрик экстракти таркибида 65 гр. углевод, 1162 мг калий, 
55 мг кальций, 27 мг темир, 10 мг натрий  минераллари мавжуд [24].  

Озиқ муҳитига келиб чиқиши бўйича табиий бўлган углеводлар мажмуаси - ўрик 
экстрактининг қўшилиши кўплаб дерматофитларни озиқланиши учун муҳим ҳисобланади. 
Ўрик экстрактининг углеводларга ўта бой эканлиги билан бир қаторда дерматофитлар 

озиқланиши учун зарур бўлган минералларга тўйинганлиги озиқ муҳити самарадорлигини 
янада бойитади. 

Ципрофлаксацин - антибиотигининг озиқ муҳитига қўшилиши бактериал флорани 
ўсишини бостириш ва шу билан дерматофитларга антогонистик таъсирини бартараф этиш 
учун фойдаланилди. 

Цеклогексимид - воситаси орқали озиқ муҳитида ачитқи ва моғор замбуруғлари ўсиб 
кетиши олди олинди. 

Янги озиқ муҳитини тайёрлаш техникаси. Юқорида берилган маълумотларга 
таянган ҳолда талаб қилинган барча компонентлари аввалдан тайёрлаб олинади. Дастлаб 
шиша колбага майдаланган 18,0-20,0 гр. бактериологик агар-агар (ГОСТ 17206-96) солинади, 
устига 900,0 мл дистилланган сув (ГОСТ 6709-72) қуйилади, агар-агар эригунча аралашма 
иситилади. Эриган аралашмага 10,0 гр. микологик пептон (ГОСТ 13805-76), 10,0 гр.дан 20,0 
гр.гача кератин гидролизати (ГОСТ 32034-2013) қўшилади, аралашма миқдори дистилланган 
сув қўшиш орқали 1 литрга етказилади ва маҳсулот яхшилаб аралаштирилади. Ҳосил бўлган 
аралашма сокинлик билан чайқатилади. Шундан кейин озиқ муҳити шиша идишларга 
қуйилади. Идишларнинг оғзи пахта докали тиқин билан беркитилиб, автоклавда 1 атм. (1200С) 
да 20 дақиқа стерилизация қилинади.   

Стерилизациядан сўнг озиқ муҳити совутилади ва  қотмасидан аввал унга 80,0 гр. ўрик 
экстракти, 1,0 гр. витамин В1(тиамин гидрохлорид), 5,0 гр. ципрофлоксацин,  0,001 гр. – 
циклогексимид қўшилади. Сўнгра унинг рН муҳити 6,5 га тенглаштирилади. 

Ўрик экстрактини тайёрлаш. Бунинг учун абрикос ўригининг қуритилган туршагидан 
1 кг олиниб, аввал илиқ сувда яхшилаб ювилади. Кейин ўткир пичоқда бир хил катталикда (0,3 
– 0, 5 см) майдаланади, 2,5-3,0 литр дистилланган сувга солиб эмалланган идишда газ 
плитасида 30-35 дақиқа бир хил оловда қайнатилади. Талаб қилинган вақт  тугагач, қайнатма 
совутилади, пахта-докали фильтрдан ўтказилади. Ҳосил бўлган тоза эритма шиша идишларга 
солинади ва уларнинг оғзи пахта докали тиқинлар билан ёпилади. Сўнгра автоклавда 1 атм. 
(1200С) да 15 дақиқа стерилизация қилинади. Автоклавдан ўтказилган стерил ўрик 
экстрактини лабораториянинг салқин жойида бир йилгача бемалол сақлаш мумкин.  

Юқорида таърифланган кўрсатма асосида тайёрланган озиқ муҳити стерил Петри 
косачаларига қалинлиги 3 мм.дан кам бўлмаган (10,0 мл)ҳажмда қуйиб чиқилади. Озиқ 
муҳитини (ПХ-16) маркали пробиркаларга (3,0 мл) ҳам қуйиб бемалол ишлатиш мумкин. Озиқ 
муҳити қуйилган Петри косачалари ва пробиркаларни стерил бокс шароитида сақлаган 
маъқул.  

Тавсия этилган “Дерматофитларни ўстириш учун озиқли муҳит” нинг (Ихтиро патенти 
№ JAP 07071.22-08-2022 й) самарадорлигини амалдаги Сабуро озиқ муҳити билан намунавий 
тажрибалар ва клиник материалларда замбуруғ дерматомицетларнинг ўсишини қиёсий таҳлил 
қилиш усули билан амалга оширилди. Олиб борилган тажрибаларда колонияларнинг ўсиш 
тезлиги ва характери ҳамда дерматомицетларнинг морфологик хусусиятлари ўрганилди.  

Тадқиқот учун 400 та беморларнинг (184 таси 14 ёшгача бўлган болалар, 107 таси 
эркаклар ва 109 нафари аёллар) зарарланган силлиқ териси, сочлари ва тирноқ 
пластинкаларидан олинган материаллар стандарт Сабуро зич озиқ муҳити ва таклиф қилинган 
озиқ муҳитлар юзасига бир пайтда параллел равишда экилди ва 260-370Сда термостатда 
инкубация қилинди. Ундан ташқари иккита озиқ муҳитларининг бактериал, ачитқи ва моғор 
замбуруғлар билан  зарарланиши таққослама тарзда ўрганилди.     

Микологик текширувлар амалиётидан маълумки, культурал ташхисотда озиқ 
муҳитларнинг иккиламчи бактериал инфекциялар, ачитқи ва моғор  замбуруғлар билан 
зарарланишнинг негатив таъсири катта. Тажрибаларимиз шуни кўрсатдики, Сабуро озиқ 
муҳитида бактериал, ачитқи ва моғор замбуруғлар  билан зарарланиш 19-21% ҳолатда, таклиф 
қилинган озиқ муҳитида эса 11-13 % ни ташкил қилди.  

Модел тадқиқот ишларимизда дермофитлар орасида энг кўп учрайдиган учта тур 
замбуруғлар (Trichophyton rubrum, Microsporum canis, Epidermophyton floccosum) 
культуралари ўрганилди. Дерматомикозларнинг бу турлари аксар беморлардан ажратиб 

олинадиган замбуруғ қўзғатувчилари ҳисобланади. Штаммлар Тошкент вилояти тери-таносил 
касалликлари микология лабораторияси наъмунавий ва патоген культуралари тўпламидан ва 
микоз ташхиси қўйилган беморлардан олинган патологик материаллардан ажратиб олинган 
соф культуралардан ҳам фойдаланилди.  

Дерматофит колонияларининг ўсиш динамикаси қуйидагича кечди. Кузатувнинг 
биринчи кунида ҳар иккала муҳитда ўсиш рўй бермади, иккинчи куни таклиф қилинган озиқ  
муҳитида  Trichophyton rubrum нинг дастлабки 0,1-0,3 см ўсиши кузатила бошланди. 4-5-6 
кунлари Сабуро ва таклиф қилинган муҳитларда замбуруғ колониялари 0,2 смдан 3,0-3,8 смга 
етди. Лекин айтиш жоизки, кузатувнинг 6-7 кунларига бориб,  таклиф қилинган озиқ 
муҳитидаги колониялар ҳажми (6,1-6,5 см) Сабуро озиқ муҳитидагига нисбатан (3,5-3,8 см) 
деярли икки баравар катта бўлди  

Худди шу тариқа бир пайтда параллел равишда тўртта тур (Trichophyton rubrum, 
Microsporum canis, Epidermophyton floccosum, Trichophyton verrucosum) замбуруғларининг 
колония ҳосил қилиш хусусиятлари таққослама ўрганилди. Изланишларимиздан маълумки, 
таклиф қилинган озиқ муҳитда барча замбуруғларнинг униши ва колония ҳосил қилиши 
назоратдагиларга нисбатан (7-8 кундан 11-12 кунгача) икки ҳисса кам (3-4 кундан 5-6 кунгача) 
бўлди.  

Озиқ муҳитда замбуруғ-дерматофитлар колонияларини идентификация қилиш 
дерматомикозларга аниқ ташхис қўйишда асосий роль ўйнайди. Тадқиқотнинг ушбу қисмида  
тўртта турга мансуб (Trichophyton rubrum, Microsporum canis, Epidermophyton floccosum, 
Trichophyton verrucosum) замбуруғ-дерматофит колонияларининг идентификацияси бўйича 
ўрганишлар олиб борилди. Изланишлардан маълум бўлдики, тадқиқот культураларидан 
Trichophyton verrucosum 11-12 кунда, Epidermophyton floccosum ва Trichophyton rubrum эса 9-
11 кунда идентификация қилинадиган даражада (пигмент ҳосил қилиш, мицелия ва споралар 
пайдо бўлиши ва ҳ.к) қисқа муддатда ва самарали ундириш вазифасини бажариш имконини 
берди.  

Аксинча,  Сабуро озиқ муҳитига экилган тўртта турдан иборат замбуруғ 
дерматомицетлар 18-26 кун давомида ўсиши қайд қилинди. Демак,  таклиф қилинган озиқ 
муҳитига нисбатан дерматомицетларнинг ўсиш муддати икки ҳисса кўп вақтни талаб қилган.  
Тавсия ва хулосалар: 
- Республикамиз микологик лабораториялар амалиётида қўлланилаётган озиқ муҳитларининг 
дерматофитлари соф культурасини ундириш  даражаси  30-32% эканлиги ва ўсиш муддати эса 
18-21 кун эканлиги  кўрсатиб  берилди; 
- Илк бор асоси маҳаллий ингредиентлардан ташкил топган дерматофитларни ундириш учун 
сифатли янги озиқ муҳити тайёрланди ва тавсия қилинди; 
- Янги тайёрланган озиқ муҳитининг амалиётда қўлланилаётган муҳитдан самарали эканлиги 
исботланди, жумладан ўсиш суръати  6-7 кундан 2-5 кунгача, идентификация қилиш муддати 
эса 18-21 кундан 8-12 кунгача камайтирилди; 
 - Таклиф қилинган озиқ муҳитида иккиламчи бактериал, ачитқи ва моғор замбуруғли  
зарарланиш   стандарт Сабуро  озиқ муҳитига нисбатан 19,0%-21,0%дан 11,0% -13,0%га 
туширилди; 
-Таклиф этилган озиқ муҳитининг барча техник талаблари ва кўрсатмалари стандартлар 
асосида ишлаб чиқилди ва тавсия қилинди. 

